Закон за филмскиот фонд на Република Македонија
- неофицијален пречистен текст

(„Службен весник на Република Македонија“ бр. 70/2006; 
92/2008;36/2011; 136/2011 и 136/2012)
I. ОПШТИ ОДРЕДБИ

Член 1

Со овој закон се уредуваат основањето, работата, раководењето, управувањето, финансирањето, надзорот над работата, како и други прашања поврзани со работата на Филмскиот фонд на Република Македонија (во натамошниот текст: Фондот).

Член 2

За континуирано обезбедување на средства за финансирање на филмската дејност преку филмски проекти, што се од национален интерес за Република Македонија, како и заради унапредување, поттикнување, презентирање и грижа за филмското творештво се основа Фондот, како национална установа од областа на културата, што работи согласно со овој закон и Законот за културата, доколку со овој и друг закон поинаку не е уредено.

Член 3

При вршењето на работите од негова надлежност Фондот обезбедува: 
- јавност, 
- отчетност, 
- стручност, 
- професионалност и 
- одговорност во работењето и постигнатите резултати.

II. СРЕДСТВА ЗА ОСНОВАЊЕ И РАБОТА НА ФОНДОТ

Член 4

(1) За реализација на активностите од членот 2 на овој закон, Фондот донесува годишен план за приоритетите во финансирањето на филмските проекти и унапредување на филмската дејност во Република Македонија (во натамошниот текст: годишниот план). Годишниот план се донесува во јули во тековната година за наредната година.

(2) За реализација на годишниот план Фондот донесува годишна програма за финансирање на филмски проекти од национален интерес (во натамошниот текст: годишната програма).

(3) Со годишниот план се утврдуваат целите и приоритетите за развој на филмската дејност во Република Македонија, мерките за поттикнување и развој на кинематографијата во Република Македонија, како и облиците на соработка со странските кинематографии.

(4) Филмски проекти, во смисла на овој закон, се проекти за играна, документарна и анимирана продукција.

(5) Годишниот план треба да ја одразува мултикултурната димензија и мултикултурниот карактер на Република Македонија.

(6) Годишниот план се објавува на веб локацијата на Фондот.

Член 5

(1) Средствата потребни за основање и работа на Фондот се обезбедуваат од Буџетот на Република Македонија, преку Министерството за култура во износ утврден во Буџетот на Република Македонија за тековната фискална година.

(2) Средствата на Фондот можат да се користат само за целите за кои е основан Фондот.

Член 6

(1) Фондот стекнува средства од: 
- Буџетот на Република Македонија, наменет за финансирање на работата на Фондот, 
- сопствени приходи од средствата стекнати во земјата и странство од правата на  филмска продукција, 
- соработка со меѓународни организации и институции, 
- надоместоци утврдени во членот 7 од овој закон и 
- дотации, донации, спонзорства, подароци, завештанија и други извори.

(2) Доколку со работата на Фондот се остваруваат поголеми приходи од расходи, истите ќе се употребат за остварување на целите и приоритетите на Фондот утврдени со годишниот план.

Член 7

(1) Надоместоците од членот 6 алинеја 4 на овој закон, кои ги стекнува Фондот се: 
- надоместок од 2% од приходот на дистрибутерот остварен од дистрибуција на секој филм што го дистрибуира во Република Македонија, 
- надоместок од 2% од приходот на киноприкажувачот остварен со продажба на кино билети, 
- надоместок од 2% од приходот на правни лица остварен со вршењето на дејноста на изнајмување на филмови, 
- надоместок од 5% од посебните надоместоци што ги плаќаат приредувачите на игрите на среќа во играчници (казино), автомат клуб и приредувачите на забавни игри и 
- надоместок од 5% од годишниот надоместок што го плаќаат трговските радиодифузни друштва и непрофитните радиодифузни установи за дозволата за вршење  на радиодифузна дејност.

(2) Средствата од надоместоците од ставот (1) на овој член се уплаќаат на сметка на Фондот.

Член 8

На начинот и постапката на пресметување и уплатување на надоместоците се применуваат одредбите од Законот за општата управна постапка и Законот за даночната постапка, доколку со овој закон поинаку не е определено.

Член 9

(1) Средствата на Фондот се користат за финансирање на филмските проекти што се од национален интерес за Република Македонија и нивна промоција во странство преку учество на релевантни меѓународни фестивали, на начин утврден со овој закон.

(2) По исклучок, покрај за финансирање на филмските проекти што се од национален  интерес за Република Македонија, со Годишната програма на Фондот можат да се  финансираат и проекти за поддршка на: 
- дистрибуција и киноприкажување на филмови во Република Македонија, 
- културни активности поврзани со филмот, како и учество на фестивали и други слични манифестации за презентација на филмовите, 
- аматерски филмски здруженија и 
- млади и талентирани автори од областа на филмската дејност.

III. ДЕЈНОСТ НА ФОНДОТ

Член 10

Фондот ги врши следниве работи: 
- обезбедува континуирано програмирање и финансирање на филмските проекти и филмската дејност во Република Македонија, 
- го планира и го овозможува производството на филмови кофинансирано со средства од Буџетот на Република Македонија, 
- врши контрола над наменското трошење на средствата доделени од Фондот, за што може да ангажира и независна ревизорска куќа, 
- распишува јавен конкурс за финансирање на филмски проекти, 
- врз основа на јавен конкурс одлучува за финансирање (кофинансирање) на филмови, 
- донесува годишен план и Годишна програма и ја следи нивната реализација, 
- склучува договори за финансирање со корисниците на средства, 
- се грижи за презентација на природните и човечките/професионалните ресурси на Република Македонија, 
- се грижи за презентација и пазарна експлоатација на филмовите на Република Македонија во земјата и странство, 
- ги поттикнува странските вложувања во филмското производство, 
- дава поддршка на развојот на сценаристичката филмска дејност во Република Македонија, 
- ја следи состојбата со дистрибуцијата и киноприкажувачката мрежа во Република Македонија, 
- планира и соработува со странски филмски организации и установи и поттикнува воспоставување на копродукциски односи меѓу продуцентите на Република Македонија и странските продуценти и го поттикнува учеството на продуценти од Република Македонија во европските и меѓународните копродукции, 
- води евиденција за снимените филмски проекти кои се финансирани од Фондот, 
- најмалку еднаш годишно поднесува извештај за својата работа до Министерството за култура и Владата на Република Македонија го објавува на веб локацијата на Фондот и 
- врши други работи утврдени со закон.

Член 11

(1) Фондот има својство на правно лице и е самостоен во својата работа.

(2) Фондот стекнува својство на правно лице по објавувањето во "Службен весник на Република Македонија" на неговото запишување во Централниот регистар на Република Македонија.

(3) Фондот има Статут со кој се уредува работата и организацијата на Фондот и обезбедувањето на јавност во неговата работа. Со Статутот особено се утврдуваат начинот на вршење на дејноста, предметот на работа и други прашања што се од значење за Фондот, утврдени со овој и со друг закон.

(4) Согласност на Статутот дава Владата на Република Македонија.

IV. ОРГАНИ НА ФОНДОТ

Член 12

Органи на Фондот се Управниот одбор и директорот.

Член 13

(1) Претседателот и членовите на Управниот одбор на Фондот ги именува и разрешува Владата на Република Македонија, на предлог на министерот за култура.

(2) Управниот одбор на Фондот го сочинуваат претседател и четири члена, од кои четворица се претставници од редот на стручни и уметнички лица од областа на филмската дејност и еден член е претставник од вработените во Фондот.

(3) Претседателот и членовите на Управниот одбор на Фондот се именуваат врз принципот на стручност и компетентност и принципот на соодветна и правична застапеност за време од две години и може повторно најмногу уште еднаш да бидат именувани.

(4) За претседател и член на Управниот одбор може да биде именувано лица кое ги исполнува следниве услови: 
- да има завршено високо образование и 
- да учествувал во реализација на најмалку три филмски проекти или да има најмалку три години работно искуство во филмската дејност.

(5) Претседателот и членовите на Управниот одбор можат да бидат разрешени и пред истекот на мандатот, доколку: 
- врз основа на ревизија се утврди дека работат спротивно на закон, 
- не доаѓа на седници на Управниот одбор трипати едноподруго, а неговото отсуство не е оправдано, 
- Фондот не ја остварува Годишната програма и годишниот план.

Член 14

Управниот одбор на Фондот ги врши следниве работи: 
- го донесува Статутот на Фондот, 
- го донесува годишниот план, 
- ја донесува Годишната програмата на Фондот, 
- ги утврдува политиката и принципите за развој на Фондот, 
- одлучува за користење на средствата на Фондот, на предлог на директорот, 
- донесува финансиски план и завршна сметка, 
- ја следи реализацијата на Годишната програма и годишниот план, 
- го донесува годишниот извештај за работа на Фондот, 
- одлучува во втор степен за решенија што ги донесува директорот на Фондот, 
- донесува деловник за својата работа; 
- дава согласност на актот за организација на работата и за систематизација на работните места на Фондот и 
- врши други работи утврдени со закон и Статутот.

Член 15

(1) Со Фондот раководи директор.

(2) Директорот на Фондот го избира и разрешува Владата на Република Македонија на предлог на министерот за култура, а по пат на јавен конкурс што Министерството за култура го објавува во средствата за јавно информирање.

(3) Директорот се избира за време од четири години и може повторно да биде избран, само уште еден мандат.

(4) За директор на Фондот може да биде избрано лице кое ги исполнува следниве услови: 
- да има завршено високо образование, 
- да има најмалку пет години искуство во филмската дејност или да учествувал во реализација на најмалку пет филмски проекти и 
- да има активно познавање на англискиот јазик.

(5) Кандидатите за директор на конкурсот задолжително доставуваат свој предлог на програма за работа и развој на Фондот, за наредните четири години.

Член 16

Директорот на Фондот може да биде разрешен и пред истекот на мандатот за којшто е избран, доколку постои еден од следниве случаи: 
- на негово лично барање поднесено во писмена форма, 
- ако во годишниот извештај е констатирано дека директорот не го организирал на Годишната програма, 
- ако надлежен орган на ревизија при вршење на ревизијата утврди сериозни неправилности во неговото работење заради што е нанесена штета на Фондот и 
- во други случаи утврдени со закон.

Член 17

(1) Во случај кога не е избран директор или предвреме му престанал мандатот, Владата на Република Македонија на предлог на министерот за култура, истиот ден именува вршител на должноста директор, без објавување на конкурс, од редот на вработените во Фондот.

(2) Вршителот на должноста директор ги има сите права и обврски на директор на Фондот.

(3) Вршителот на должноста директор се именува за време до изборот на директор на Фондот, а најдолго за шест месеца.

(4) За вршител на должноста директор може да биде именувано лице кое има: 
- завршено високо образование и 
- најмалку три години искуство во филмската дејност.

(5) Министерството за култура во средствата за јавно информирање објавува јавен конкурс за избор на директор, најдоцна во рок од три месеца од денот на именувањето на вршителот на должноста директор.

Член 18

Директорот на Фондот ги врши следниве работи: 
- раководи со работата на Фондот, 
- го претставува и застапува Фондот и одговара за материјално-финансиското работење и за законитоста на работите од негова надлежност, 
- ги предлага годишниот план, Годишната програма, Статутот, годишниот извештај и завршната сметка на Фондот, 
- ги извршува одлуките на Управниот одбор, 
- донесува акт за организација на работата и за систематизација на работните места на Фондот, 
- ја организира реализацијата на Годишната програма, 
- донесува акти во врска со работниот однос на вработените, 
- формира советодавни тела, согласно со Статутот и 
- врши други работи утврдени со закон и Статутот.

Член 19

(1) Директорот на Фондот формира советодавни тела и ангажира надворешни соработници за подготовка на годишниот план и Годишната програма.

(2) Членовите на советодавните тела ги именува директорот од редот на истакнати филмски работници и уметници, по принципот на стручност и компетентност, за време на мандатот на директорот.

V. ФИНАНСИРАЊЕ НА ФИЛМСКИ ПРОЕКТИ ОД НАЦИОНАЛЕН ИНТЕРЕС

Член 20

(1) За финансирање на проекти од филмската продукција што се од национален интерес, директорот на Фондот врз основа на годишниот план и на предлог на Управниот одбор, распишува јавен конкурс во септември во тековната година за наредната година.

(2) Конкурсот се објавува во средствата за јавно информирање и трае 30 дена од денот на објавувањето.

(3) Конкурсот се објавува најмалку во по еден од весниците што се издаваат на  македонски јазик и на јазикот што го зборуваат најмалку 20% од граѓаните кои зборуваат службен јазик различен од македонскиот јазик.

(4) Конкурсот содржи: 
- услови за конкурирање, 
- годишни приоритети за финансирање на филмски проекти, 
- висина на учеството во финансирањето на филмските проекти и 
- потврда за обезбедени финансиски средства од други извори, доколку такви средства се обезбедени.

(5) Директорот на Фондот, претседателот и член на Управниот одбор, член на советодавните тела и надворешен соработник именуван од директорот на Фондот, не можат да конкурираат на конкурсот, ниту да учествуваат во реализацијата на проекти кои добиле средства од Фондот.

Член 21

(1) За доделување на средства за проекти по конкурсот од членот 20 став (1) на овој закон Управниот одбор, на предлог на директорот, донесува одлука во рок од 30 дена од денот на донесувањето на Буџетот на Република Македонија. Проектите избрани на конкурсот ја изразуваат Годишната програма.

(2) Годишната програма се донесува најдоцна во рок од 30 дена од денот на донесувањето на Буџетот на Република Македонија.

(3) Против одлуката од ставот (1) на овој член може да се изјави жалба во рок од 15 дена до Државната комисијата за одлучување во управна постапка и постапка од работен однос во втор степен.

Член 21-а

(1) Доколку Управниот одбор по објавениот јавен конкурс, во рок од 30 дена од денот на донесувањето на Буџетот на Република Македонија, не донесе одлука за избор, односно не донесе акт за не вршење избор, учесникот на конкурсот има право во рок од три работни дена да поднесе барање до писарницата на претседателот на Управниот одбор да донесе одлука. Доколку претседателот на Управниот одбор нема писарница, барањето се поднесува во писарницата на Фондот.

(2) Формата и содржината на барањето од ставот (1) на овој член ги пропишува министерот кој раководи со органот на државната управа надлежен за работите од областа на културата.

(3) Претседателот на Управниот одбор е должен во рок од пет работни дена од приемот на барањето од ставот (1) на овој член да закаже седница на Управниот одбор на која ќе се донесе акт со кој барањето е уважено или одбиено.

(4) Доколку Управниот одбор не донесе решение по барањето во рокот од ставот (3) на овој член, учесникот на конкурсот може да го извести Државниот управен инспекторат во рок од пет работни дена.

(5) Државниот управен инспекторат е должен во рок од десет дена од денот на приемот на известувањето од ставот (4) на овој член да изврши надзор во Фондот дали е спроведена постапката согласно со закон и во рок од три работни дена од денот на извршениот надзор да го известува учесникот на конкурсот за преземените активности.

(6) Инспекторот од Државниот управен инспекторат по извршениот надзор согласно со закон донесува решение со кое ги задолжува претседателот на Управниот одбор и Управниот одбор во рок од десет дена да одлучат по поднесеното барање, односно да го одобрат или одбијат барањето и да го известат инспекторот за донесениот акт. Кон известувањето се доставува копија од актот со кој одлучил по поднесеното барање.

(7) Доколку Управниот одбор не одлучи во рокот од ставот (6) на овој член, инспекторот ќе поднесе барање за поведување на прекршочна постапка за прекршок утврден во Законот за управната инспекција против претседателот и членовите на Управниот одбор и ќе определи дополнителен рок од пет работни дена во кој Управниот одбор ќе одлучи по поднесеното барање за што во истиот рок ќе го извести инспекторот за донесениот акт. Кон известувањето се доставува копија од актот со кој одлучил по поднесеното барање. Инспекторот во рок од три работни дена ќе го информира учесникот на конкурсот за преземените активности.

(8) Доколку Управниот одбор не одлучи и во дополнителниот рок од ставот (7) на овој член, инспекторот во рок од три работни дена ќе поднесе пријава до надлежниот јавен обвинител против претседателот и членовите на Управниот одбор и во тој рок ќе го информира ученикот на конкурсот за преземените активности.

(9) Доколку инспекторот не постапи по известувањето од ставот (5) на овој член, учесникот на конкурсот во рок од пет работни дена има право да поднесе приговор до писарницата на директорот на Државниот управен инспекторат. Доколку директорот нема писарница, приговорот се поднесува во писарницата на седиштето на Државниот управен инспекторат.

(10) Директорот на Државниот управен инспекторат е должен во рок од три работни дена да го разгледа приговорот од ставот (9) на овој член и доколку утврди дека инспекторот не постапил по известувањето од учесникот на конкурсот согласно со ставовите (5) и (6) или не поднесе пријава согласно со ставовите (7) и (8) на овој член, директорот на Државниот управен инспекторат ќе поднесе барање за поведување на прекршочна постапка за прекршок утврден во Законот за управната инспекција против инспекторот и ќе определи дополнителен рок од пет работни дена во кој инспекторот ќе изврши надзор во надлежниот орган дали е спроведена постапката согласно со закон и во рок од три работни дена од денот на извршениот надзор ќе го извести учесникот на конкурсот за преземените активности.

(11) Доколку инспекторот не постапи и во дополнителниот рок од ставот (10) на овој член директорот на Државниот управен инспекторат ќе поднесе пријава до надлежниот јавен обвинител против инспекторот и во рок од три работни дена ќе го извести учесникот на конкурсот за преземените активности.

(12) Во случајот од ставот (11) на овој член директорот на Државниот управен инспекторат веднаш, а најдоцна во рок од еден работен ден, ќе овласти друг инспектор да го спроведе надзорот веднаш.

(13) Во случајот од ставот (12) на овој член, директорот на Државниот управен инспекторат во рок од три работни дена ќе го информира учесникот на конкурсот за преземените активности.

(14) Доколку директорот на Државниот управен инспекторат не постапи согласно со ставот (10) на овој член, учесникот на конкурсот може да поднесе пријава до надлежниот јавен обвинител во рок од осум работни дена.

(15) Доколку Управниот одбор не одлучи во рокот од ставот (8) на овој член, учесникот на конкурсот може да поведе управен спор пред надлежниот суд.

(16) Постапката пред управен суд е итна.

Член 22

Министерот за култура, со подзаконски акт, ги утврдува критериумите за финансирање на проектите и елементите што треба да бидат содржани во проектите, во зависност од мултикултурниот карактер на државата, висината на учеството во финансирањето, темата на филмските проекти, форматот, екипата и опремата.

Член 23

(1) На конкурсот од членот 20 став (1) на овој закон можат да конкурираат само филмски продуценти регистрирани во Централниот регистар на Република Македонија со претежна дејност филмска продукција.

(2) На конкурсот не можат да учествуваат филмски продуценти регистрирани за вршење дејност филмска продукција како трговци-поединци согласно со Законот за трговските друштва.

(3) Најмалку 50% од средствата кои Фондот ги доделува за продукција на одреден филм, мора да се трошат на територијата на Република Македонија.

(4) Филмски продуцент е правно или физичко лице согласно со Законот за авторското право и сродните права.

(5) На конкурсот за добивање на средства можат да конкурираат само регистрирани продуценти чиј сопствен влог во филмскиот проект не е помал од 7,5% од вкупната вредност на филмскиот проект.

(6) Продуцентите кои добиле средства од Фондот се должни без надоместок да достават една филмска неупотребена копија во оригиналниот формат на кој е снимен филмот до Националната установа - Кинотека на Македонија. Доколку не достават копија го губат правото на добивање средства по конкурсот следните пет години.

Член 24

(1) Согласно со Годишната програма, директорот на Фондот склучува поединечни договори и издава решенија за користење на средства со корисниците на средствата.

(2) Со договорот од ставот (1) на овој член се утврдуваат проектот за кој се доделуваат средствата, висината на средствата, динамиката и рокот на реализирањето, доставувањето на извештаи, контролата на наменското користење на средствата, обврската за почитување на авторските и сродните права и други прашања со кои се регулираат правата и обврските на договорните страни.

(3) Со договорот од ставот (1) на овој член се уредува и правото на Фондот на учество во добивката од филмскиот проект сразмерно на вложените средства на Фондот.

(4) Корисниците на средствата се должни наменски да ги користат средствата добиени од Фондот и по реализирањето на проектот до Фондот доставуваат извештај за реализацијата.

(5) Контролата на наменското и законитото користење на средствата од договорот се врши согласно со закон и одредбите на договорот.

(6) Фондот може да го прекине натамошното финансирање и да бара враќање во целост или делумно на дадените средства, ако тие се користат спротивно на намените за кои се дадени.

(7) На договорот за користење средства се однесуваат прописите за облигационите односи.

VI. Прекршочни одредби

Член 25

Глоба во износ од 1.000 до 1.500 евра во денарска противвредност ќе му се изрече за прекршок на директорот на Фондот, претседателот и член на Управниот одбор, член на советодавните тела и надворешен соработник именуван од директорот на Фондот, доколку конкурираат со проекти на конкурсот или доколку учествуваат во реализацијата на проекти кои добиле средства од Фондот.

Прекршочен орган

Член 25-а

(1) За прекршокот утврден во членот 25 на овој закон, прекршочна постапка води и  прекршочна санкција изрекува органот на државната управа надлежен за работите од областа на културата (во натамошниот текст: Прекршочен орган).

(2) Прекршочната постапка од ставот (1) на овој член пред Прекршочниот орган ја води Комисија за одлучување по прекршок (во натамошниот текст: Прекршочна комисија) формирана од страна на министерот кој раководи со органот на државната управа надлежен за вршење на работите од областа на културата.

(3) Прекршочната комисија е составена од овластени службени лица вработени во органот на државната управа надлежен за вршење на работите во областа на културата од кои едно ја врши функцијата на претседател на Прекршочната комисија.

(4) Прекршочната комисија е составена од три члена од кои: 
- двајца дипломирани правници од кои еден со положен правосуден испит со пет години работно искуство во својата област и 
- еден член со висока стручна подготовка од областа на општествените науки со пет години работно искуство од својата област.

(5) Прекршочната комисија се избира за времетраење од три години со право на реизбор на членовите.

(6) За претседател на Прекршочната комисија може да биде избран само дипломиран правник.

(7) Прекршочната комисија за Прекршочниот орган одлучува за прекршоците утврдени со овој и со друг закон и изрекува прекршочни санкции утврдени со овој закон, Законот за прекршоците и/или со друг закон.

(8) Покрај членовите на Прекршочната комисија министерот кој раководи со органот на државната управа надлежен за вршење на работите од областа на културата може да определи секрeтар на Прекршочната комисија кој врши административни работи за Комисијата и заменици членови кои, по исклучок, учествуваат во работата на Прекршочната комисија во случај на отсуство на некој од членовите.

(9) Прекршочната комисија донесува деловник за својата работа.

(10) Против решенијата на Прекршочната комисија, со кои се изрекува прекршочна санкција може да се поднесе тужба за поведување на управен спор пред надлежниот суд.

Порамнување

Член 25-б

(1) За прекршокот од членот 25 на овој закон, инспекторите за култура се должни на сторителот на прекршокот да му предложат постапка за порамнување пред да поднесат барање за прекршочна постапка.

(2) Инспекторот за култура може во постапката за порамнување на сторителот на прекршокот да му даде платен налог.

(3) Доколку сторителот го прими платниот налог е должен истиот да го потпише. Примањето на платниот налог за сторителот на прекршокот се забележува во записник.

VII. НАДЗОР

Член 26

(1) Надзор над спроведување на овој закон врши Министерството за култура.

(2) Над финансиското работење на Фондот ревизија врши Државниот завод за ревизија. По барање на Владата на Република Македонија ревизија може да врши и друштво за ревизија. Изборот на друштвото за ревизија го врши Фондот, под услови и на начин утврдени со Законот за јавните набавки. Извештајот од ревизијата друштвото за ревизија го доставува до Фондот и до Владата на Република Македонија.

VIII. ПРЕОДНИ И ЗАВРШНИ ОДРЕДБИ

Член 27

(1) Фондот почнува со работа на 1 јануари 2007 година.

(2) Владата на Република Македонија на предлог на министерот за култура, во рок од 90 дена од денот на влегувањето во сила на овој закон ќе именува вршител на должноста директор на Фондот.

(3) Владата на Република Македонија на предлог на министерот за култура, во рок од 15 дена од денот на именувањето на вршител на должноста директор на Фондот, распишува јавен конкурс за избор на директор на Фондот, а директорот го избира во рок од 15 дена од денот на истекот на рокот по конкурсот.

(4) Владата на Република Македонија на предлог на министерот за култура, во рок од 90 дена од денот на влегувањето во сила на овој закон ги именува претседателот и членовите на Управниот одбор.

(5) Управниот одбор го донесува статутот во рок од 30 дена од денот на именувањето на неговите членови.

(6) Актот за организација на работата и за систематизација на работните места на Фондот, директорот на Фондот ќе го донесе во рок од 60 дена од денот на неговиот избор.

(7) Вработувањата во Фондот ќе се обезбедат по пат на спогодбени преземања на соодветни кадри од другите национални установи од областа на културата, во согласност со закон и со актите за систематизација и организација на Фондот.

Член 28

(1) Стручните и административните работи од надлежност на Фондот до почетокот на работа на Фондот ги врши стручна служба на Министерството за култура.

(2) Средствата за работа на Фондот утврдени во членовите 6 и 7 од овој закон, до отпочнувањето со работа на Фондот ќе се уплаќаат на посебна сметка на Министерството за култура, заклучно до 31 декември 2007 година.

(3) Конкурсот за финансирање на филмската дејност од национален интерес за 2007 година ќе го објави Министерството за култура.

(4) Министерството за култура ќе ја донесе и Годишната програма за финансирање на филмски проекти и унапредување на филмската дејност во Република Македонија за 2007 година.

(5) Реализацијата на конкурсот и Програмата од ставовите (3) и (4) на овој член ќе ја спроведе Фондот.

Член 29

Подзаконскиот акт од членот 22 на овој закон ќе се донесе најдоцна во рок од шест месеца од денот на влегувањето во сила на овој закон.

Член 30

Овој закон влегува во сила осмиот ден од денот на објавувањето во "Службен весник на Република Македонија".

� Поставен во декември 2012 год.

